
San Joan Astobitzako Jaiak

“SAN JOAN ASTOBITZAKO JAIAK 
GERTURATU AHALA AUZOKO 
JENDE GEHIAGO AGERTZEN 
DA LAGUNTZEKO PREST”

SAN JOAN ASTOBITZAKO JAI BATZORDEKO KIDEAK DIRA IRATXE LETONA PASTOR (LAUDIO, 2001) ETA 
BEÑAT URKIXO GOROSTIAGA (LAUDIO, 2004). OHIKO EGITARAUA PRESTATU DUTE EKAINAREN 21, 22 ETA 
23RAKO, BAINA BERRIKUNTZA BATZUK TXERTATUTA.   

Testua eta argazkia Txabi 
Alvarado Bañares

San Joan Astobitzako jaiekin emango 
diozue ongi etorria udari. Zer nabarmen-
duko zenukete aurtengo egitarautik?

Iratxe Letona Pastor: Urteroko egitura 
berdina mantenduko dugu. Berrikuntzei 
dagokienez, apur bat aldatuko dugu iaz 
abiatutako crossfi t desafi oaren formatua. 
Bigarren edizioa izango da aurtengoa, 
baina hainbat talderen arteko desafi oa 
izan ordez, bi talderen artekoa izango da, 
eta krosarekin batera garatuko da, laster-
ketaren zati bat egitea izango delako lehe-
nengo proba. Ondoren, krosa San Joane-
ra iristen den bitartean, beste probak 
egingo dituzte bi taldeek.  

Beñat Urkixo Gorostiaga: Jaiaren egun 
kopurua ere aldatuko da aurten. Hiru egun 
izango dira, iaz bi izan ziren bitartean. 

Kontzertuei dagokionez, Euskal Herrian 
oso ezagunak egiten ari diren bi talde 
izango ditugu: Mikosis eta TOC. Positibo-
ki baloratzen dugu hori, nahiko eskaintza 
deigarria osatzea lortu dugulakoan gaude. 
Ondoren, amaitzeko, Berriztu taldea izan-
go dugu, ohiko erromeria formatua eskai-
niko duena, eguna amaitzeko. 

I.L.P.: Edo amaitzen hasteko (barreak). 

Nola antolatzen zarete jaiak aurrera 
ateratzeko?

I.L.P.: Jai Batzordea dago, eta hortik 
ekintzen nolabaiteko koordinazioa egiten 
da. Egia da jai nahiko autonomoak direla 

eta normalean egitura berdina errepika-
tzen denez urtez urte, ekintzak antolatzen 
dituzten pertsonek nahiko modu autono-
moan jarraitzen dute egitura horrekin. 
Gauzak hala, batzordea arduratzen da 
jarduera horiek guztiak egitarauan koka-
tzeaz eta koordinatzeaz. 

Jai batzordea urtean zehar biltzen da, 
datak kontuan hartuta proposamen bat 
osatzeko, eta proposamen horren emaitza 
da aurtengo kartela. 

Gazteak zarete biak. Belaunaldi alda-
keta eman da jai batzordean?

B.U.G.: Nik esango nuke baietz, ari dela 
ematen belaunaldi aldaketa, modu pro-
gresiboan. Baina, auzo baten jaia izanik, 
uste dut badagoela jende bat prest festak 

“Normalean 
egitura berdina 
errepikatzen 
denez urtez 
urte, ekintzak 
antolatzen 
dituzten 
pertsonek 
nahiko modu 
autonomoan 
jarraitzen dute 
egitura horrekin”

San Joan Astobitzako Jaiak
aurrera ateratzeko eta belaunaldi aldake-
ta hori emateko. Hori kontuan izanda, 
lasai egon gaitezke. 

I.L.P.: Antolakuntzan badago jendea, 
baina datak iritsi ahala auzoko jende gehia-
go agertzen da laguntzeko prest, agendan 
markatutako data delako. Herriko hainbat 
pertsona ere inplikatzen dira, auzoa oso 
presente dutelako familiarengatik edo 
kuadrillagatik.

B.U.G.: Egitaraua ez da asko aldatzen 
urtez urte, gauza fi nko asko daude. Eta, 
zorionez, badago jende asko prest lagun-
tza eskaintzeko azpiegiturarekin. Taloak 
egiteko, adibidez, badago jendea urtero 
datorrena boluntario moduan eta pila bat 
ordu sartzen dituena. Lan hori aitortu 
behar dugu. Horietako asko ez daude jai 
batzordeko bileretan, baina lan pilo egiten 
dute eta karga handia kentzen dute. 

I.L.P.: Modu horretan sostengatzen dira 
jaien elementu zentralak, eta hori ezin-
bestekoa da. 

Zerk egiten ditu berezi jai hauek?
B.U.G.: Nire ustez, ingurunea da puntx

handiena ematen diona jaiari, landa 

eremuan ospatzea, alegia. Tradizioare-
kin ere lotzen da apur bat. Jendeak data 
markatuta dauka eta badaki San Joane-
ra igo behar dela. Gainera, taloak baino 
ez daude, ez dago bokatarik. Horrek 
ere egiten du berezi. 

I.L.P.: Ez da urteko lehengo jaia, aurre-
tik daude Gardeakoak edota eskualde-
ko beste ospakizun batzuk. Baina baga-
ra udari hasiera ematen diogunak, eta 
uste dut jendeak ere lotu egiten ditue-
la San Joan Astobitzako jaiak udaren 
hasierarekin eta horrek dakarren guz-
tiarekin: atsedena, eguzkia, lasaitasuna, 
jai giroa… 

Bestetik, Beñatek esan duena dago: 
herrigunetik aldetzen garela. Herrian 
gaude, baina espazio natural batean, 
eta hor elementu ugari lotzen dira; sua, 
adibidez, ikasturtean zehar egondako 
kontu pilo erretzeko. Gauza asko daude 
elkar lotu eta jai hau berezi egiten dute-
nak. Txandak egitera ere animatu nahi 
dugu jendea. Horretarako, Instagram 
kontutik idatzi ahal diguzue, edo zuze-
nean gutako norbaitengana jo. Ezagutzen 
gaituzue, auzokoak gara (barreak).

EGITARAUA
06.20
Ostirala
18:30 // Bola Txapelketa

06.21
Larunbata
09:00 // Bola Txapelketa
13:00 // Musika bandaren igoera 
(Laudioko Musika Banda)
18:00 // XVI. San Joan Krosa + 
Herri Krossfi t desafi oa (Gorobel 
K.G.)
22:30 // Kontzertuak: Mikosis, Toc 
eta Berriztu erromeria

06.22
Igandea
12:30 // Euskal Dantzak 
(Itxarkundia Dantza Taldea)

06.23
Astelehena
18:00 // Haurrentzako jolasak 
(Kirikiño Aisialdi Taldea)
19:00 // Buruhandiak (Galtzagorri 
K.T.)
22:00 // Suaren piztea + 
Txokolate jana 
Dantza emanaldia (Akelarre D.T.)
Gaualdeko hasperena erromeria

06.24
Asteartea
12:00 // Andere abesbatza + Meza

06.28
Larunbata
13:00 // Santa Luzia Korala + Meza
14:30 // Kofradia Bazkaria

Sanpedropeko Jaiak

Ongi 
etorri

uda
Ongi etorri 

auzo eta 
herri jaiak

SAGUZARRAK KUADRILLAKO KIDEAK DIRA 
UXUE AREVALO ETA ASIER FERNANDEZ. 
AURTEN ESTREINATUKO DIRA SUZIRI JAI 
BATZORDEAN ETA HORRETARA ERAMAN 
DITUZTEN ARRAZOIEZ MINTZATU DIRA.

Noiz eta nola sortu zenuten 
zuen kuadrilla?

Orain dela urte eta erdi gutxi 
gorabehera erabaki genuen kua-
drilla sortzea. Iazko jaiak dagoe-
neko kuadrillan igaro genituen, 
baina aurten erabaki dugu kua-
drilla modu ofizialean sortzea.

Zergatik erabaki duzue Suzi-
ri Jai Batzordean sartzea?

Alde batetik, antolatzen diren 
ekintzetan parte hartzeko baina 
baita ere antolakuntzan egon 
ahal garelako. Egiten diren bile-
retan iritzia eta ikuspuntua eman 
dezakezu, bai dagoena hobetze-
ko, edo zerbait aldatzeko.

Zergatik uste duzue joan dire-
la sortzen kuadrilla berriak 
azken urteetan, hainbat urteren 
ostean?

Gure ustez jende gazteak ekin-
tzetan parte hartu nahi duelako 
eta kuadrilla bat sortzea da horre-
tarako onena. Gure ikuspuntua 
emateko aukera izatea ere posi-
tiboa iruditzen zaigu.

Sanpedropekoetan estreina-
tuko zarete kuadrilla gisa. 
Horien antolakuntzan parte 
hartu duzue? Zer modu joan 
da?

Egin diren bileretara joan gara 
eta gure iritzia eman dugu ber-
tan. Ondo daude kuadrilla guztiok 
egoteko prestatzen ari denaren 
jakinaren gainean, eta ez gutxi 
batzuk bakarrik. Proposamen 
batzuk ere egin ditugu. Egunean 
bertan, momentuz, ez dugu ardu-
ra zehatzik hartuko, baina edo-
zertan laguntzeko prest gaude.

Zer espero duzue sanpedro-
pekoetatik?

Lehen jaiak izanik dinamika 
nolakoa den ikusteko baliagarria 
izango zaigu: laguntzera eta ondo 
pasatzera goaz!

Eta sanrokeetatik?
Aurten beste modu batean 

disfrutatuko ditugula uste dugu. 
Jaietan parte hartzeko beste modu 
bat da, barrutik gauzak antolatzea 
eta horietan parte hartzea abe-
rasgarria izango da.

Zer berri ekarri ahal dio zuen 
kuadrillak jai batzordeari?

Bai guk eta baita kuadrilla 
guztiek ere eman dezakeguna 
da iritzi berriak ekartzea eta jaiak 
ahalik eta onenak izan daitezen 
proposamen on batzuk.

Zerbatik gehiago gehitu nahi 
duzue?

Ahal dugun guztia disfrutatu-
ko dugula eta edozertan lagun-
tzeko prest gaudela.

UXUE PALACIOS, JIMENA TOMBELLA ETA 
LOREA IBARRONDO MATRAKAK KUADRILLAKO 
KIDEAK DIRA. BESTE 66 KIDEREKIN BATERA 
OSATZEN DUTE SUZIRI JAI BATZORDEKO 
KUADRILLARIK GAZTEENA. JAIAK BARRUTIK 
BIZITZEKO DUTEN GOGOARI BURUZ HITZ EGIN 
DUGU HAIEKIN.

Noiz eta nola sortu zenuten zuen 
kuadrilla?

Pasa den urteko Laudioko jaietan 
abiatu zen ideia. Gure kuadrillako 
bat, Iker Trujillo, guregana etorri 
zen eta proposamena bota zigun. 
Gero jendea biltzen hasi zen: guk 
neska gehiago egotea nahi genuen 
eta beste batzuek mutil gehiago 
egotea… eta azkenean 69 kide gara. 
Arrankudiagako neska bat eta Oroz-
koko hiru kide daude, eta gainon-
tzekoak Laudiokoak gara.

Zer dela eta erabaki duzue Suzi-
ri Jai Batzordearen barruan sartzea?

Giroa kanpotik ikusten genuen 
eta pentsatzen genuen “egiten diren 
ekintza eta jolasei kanpotik begira-
tzea jada dibertigarria bada, barru-
tik bizitzeak are hobea izan behar 
du”. Laudioko jaietan barrurago 
egoteko aitzakia zen. Baita antola-
kuntzan laguntzeko ere, noski.

Zergatik uste duzue joan direla 
sortzen kuadrilla berriak azken 
urteetan, hainbat urteren ostean?

Nik uste dut kuadrilla oso txikiak 
daudela, gurea salbu, argi dago 
(barreak). Baina guk ez genuen 
sortu kuadrilla betiko jendearekin 
egoteko, baizik eta jende ezberdi-
narekin elkartzeko. Adibidez, inau-
terietan dagoeneko laupabost kua-
drilla elkartu gara, eta beharbada 
hainbatek ez zuten ia elkar ezagutzen, 
baina egia da orain talde polita osa-
tzen ari garela, eta familia handi 
moduko bat osatzeko bidean gau-
dela. Jai batzordean kuadrilla berriak 
sortzea bidea irekitzen du hurren-
go belaunaldietako jendea anima-
tzeko eta honen parte izateko.

Sanpedropekoetan estreinatuko 
zarete kuadrilla gisa. Horien anto-

lakuntzan parte hartu duzue? Zer 
moduz joan da?

Kuadrillako bi ordezkari joan gara 
bileretara, batez ere bozka emate-
ra. Berriak gara eta oraindik dina-
mika nolakoa den ikusten ari gara. 
Bagenuen kulero eta kaltzontzilo 
lasterketa egiteko asmoa, baina 
azkenean ez dugu orain egingo. 
Agian abuztuan berreskuratuko 
dugu, sanrokeetan.

Aurten beste kuadrillei laguntzen 
ibiliko gara gehien bat, eta datorren 
urtetik aurrera ekintzak antolatzea-
ri ekingo diogu.

Zer espero duzue sanpedrope-
koetatik?

Espektatiba handiak ditugu kua-
drillako kide guztiek. Jantzia atera-
ko dugu lehen aldiz, eta saiatu gara 
zerbait ezberdina bilatzen. Hain-
beste kuadrilla egonda zaila da 
kolore berriak edo ezberdinak bila-
tzea. Oso ondo pasatzera goaz, edo 
behintzat horretan saiatuko gara 
(barreak).

Eta sanrokeetatik?
Gauza bera, ondo pasatzea. Kide 

asko gara kuadrillan eta nahi dugu-
na da giro ona egotea guztion artean, 
guztiok guztiokin egon ahal izatea, 
eta disfrutatzea.

Zer berri ekarri ahal dio zuen 
kuadrillak jai batzordeari?

Ideia onak ditugu, gero kontua 
da horiek egitea eta parte hartzea. 
Kuadrillarik gazteena gara, 18 urte 
bete berri ditugu eta jairako dugun 
gogoa nabaria da.

Zerbatik gehiago gehitu nahi 
duzue?

Besterik gabe, gogotsu sartuko 
garela aurtengo jaietan!



5 /  Aiaraldea Jaietan  2025

Sanpedropeko Jaiak

Aldarrikapena eta jaia uztartuko 
dute aurtengo sanpedropekoek, 
Laudio Harro egunarekin bat eginez

Testua Maider
Ramirez Martin

Bi eguneko egitaraua prestatu 
du Suziri Jai Batzordeak, Udalare-
kin batera, ekaineko azken aste-
buruan Sanpedropeko jaiak ospa-
tzeko. LGTB Harrotasunaren 
Nazioarteko Egunarekin kointzi-
ditzen du aurten ospakizunak, eta 
hortaz, aldarrikapenak ere lekua 
izango du bertan.

Ekain amaieran ospatuko ditu 
Laudiok aurtengo sanpedropekoak, 
hilaren 27an eta 28an. Jarduerak 
ostiralean abiatuko badira ere, 
larunbata izango da egunik han-

diena. Gainera, aurten, Laudio 
Harro eragilearekin batera osatu 
du jai batzordeak egitaraua, eta 
larunbat arratsaldean izango du 
horrek isla.

Ostiraleko egitaraua xumea izan-
go bada ere, motorrak berotzeko 
balioko zaie herritarrei.

Etxeko txikienek ere izango dute 
ondo pasatzeko tartea, hain zuzen 
ere, 17:30etik aurrera puzgarriak 
egongo baitira Aldai plazan. 
19:00etan ekingo diote musika 
taldeek oholtzaratzeari: Caledonian 
Road talde bilbotarraren txanda 
izango da lehena, eta rock doinuak 
zabalduko dituzte plazan. Shiver 
taldea helduko da ostean, hainbat 

bertsio eta abesti propioren bat 
ekartzeko. Walter Ego talde lau-
dioarrak emango dio gauari itxie-
ra.

Larunbatean goizean goizetik 
abiatuko dira ekintzak, eta gaueko 
ordu txikitara arte luzatu. 09:00etan 
emango diote hasiera sukalki eta 
tortillen ohiko txapelketari, eta 
bai kuadrillen eta baita herritarren 
parte hartze handia espero da. 
12:00etan buruhandiak aterako 
dira, haur eta gazteen atzetik korri-
ka eta jolasean. Ordu berean aur-
keztu beharko dituzte tortilla txa-
pelketan parte hartu dutenek 
prestatutako jakiak, eta 12:30ean 
izango da horien sari banaketa. 

Sukalkien aurkezpena 13:45ean 
izango da eta ordu erdi geroago 
sari banaketa. Prestatutako plate-
rak bazkalduko dituzte ostean, 
bazkari herrikoian. Arratsaldean 
izango du Laudio Harrok protago-
nismorik handiena. Izan ere, Yogu-
rinha Borovak gidatuko du bazka-
lostea girotzeko bingoa. 18:30etan 
ekingo diote, ordea, aldarrikapena 
erdigunean jartzeari eta kalejira 
aldarrikatzaileak hartuko du herria. 
Berrikuntza gisa, zezen mekanikoa 
egongo da ostean, 20:00etatik aurre-
ra. Gaua musika doinuekin amai-
tuko da: Orekka erromeriarekin 
22:00etan, eta Pakita Penas DJekin 
1:30etik aurrera.

EKAINAK 27 ETA 28
PUZGARRIAK · SUKALKI ETA TORTILLA TXAPELKETAK · BURUHANDIAK · 

BINGOA · ZEZEN MEKANIKOA · PAKITA PENAS... Eta askoz gehiago!

JAI HERRIKOIAK, zuenak, 
gureak, denONAK

EGITARAUA
06.27
Ostirala
17:30 // Puzgarriak
19:00 // Caledonian 
Road
20:30 // Shiver
22:00 // Walter Ego

08.28
Larunbata
09:00 //  Sukalki eta 
tortilla txapelketa
12:00 // Buruhandiak
12:00 // Tortillen 
aurkezpena
12:30 // Tortilla 
txapelketaren sari 
banaketa
13:45 // Sukalkien 
aurkezpena
14:15 // Sukalki 
txapelketaren sari 
banaketa
14:30 // Bazkari herrikoia
16:30 // Bingoz bingo!
18:30 // Laudio Harro 
kalejira
20:00 // Zezen 
mekanikoa
22:00 // Orekka 
erromeria
01:30 // Pakita Penas DJ

Babestutako edukia

13, barikua
18:00-20:30 · Faktorian
ATELIERRAK/ 

GORPUTZA 
ESZENAN 
JOLASTUZ
LEIRE SANJUR-
JOREKIN
DOAKOA

#KOKORIKO
#GAZTEENFAKTORIA

14, zapatua
09:30 · Faktorian
BATZAR OROKORRA/ 

AIARALDEA 
KOOPERATIBA 
ELKARTEKO
BATZAR 
OROKORRA
DOAKOA

#AMESTEKOFAKTORIA
#BIZITZEKOFAKTORIA

17, martitzena
18:30 · Faktorian
FAMILIEN KABIA/  

HAURREN GA-
RAPENERAKO 
JOSTAILU ETA 
JOLASAK 
JULENE 
ONAINDIA ETA 
ARITZ LILIREKIN
DOAKOA

#KOKORIKO
#HEZKUNTZAFAKTORIA

18, eguaztena
18:00 · Faktorian
SAIO IREKIAK/ 

XIMURRA
GONTZAL 
ROYUELAREN 
ANTZERKI PIEZA
DOAKOA

#SORMENEGONALDIAK
#KULTURFAKTORIA

19, eguena
19:00 · Faktorian
ENTSEGUA/ 

BAKA(I)RRIZ-
KETAK
PROBALEKUA
MANEX 
ASTIGARRAGA,
ERIK URBIETA 
ETA JONE 
BENGOAREKIN
BAZKIDEEK 5€
EZ-BAZKIDEEK 6€

#KOMUNITATEFAKTORIA
#SORMENFAKTORIA

20, barikua
17:00 · Faktorian
KOKORIKO/ 

UR LUDOTEKA
DOAKOA

#KOKORIKO
#HEZKUNTZAFAKTORIA

26, eguena
19:00 · Faktorian
SAIO IREKIAK/ 

ARRAN-ERRAN
TAR TAR 
KOLEKTIBOAREN 
DANTZA ETA 
MUSIKA PIEZA
DOAKOA

#SORMENEGONALDIAK
#KULTURFAKTORIA

EKAINAREN 2TIK 
UZTAILAREN 7RA
Faktorian
ERAKUSKETA/ 

HONDAKIN-URA NAIZ
PEDRO OYARZABALEN 
ESKUTIK
DOAKOA
#KULTURFAKTORIA
#KOMUNITATEFAKTORIA

WWW.FAKTORIA.EUSWWW.FAKTORIA.EUS

INFORMAZIO 
GEHIAGORAKO:
HARPIDETU GURE 

WHATSAPP KANALERA!

FaktorianFaktorian
26, eguena

FaktorianFaktorianFaktorianFaktorianFaktorianFaktorianFaktorianFaktorianFaktorianFaktorianFaktorianFaktorianFaktorianFaktorian

FAKTORIAKO 
ATELIERREN ATE IREKIAK
ZATOZ 2025/26 ESKAINTZA 
FROGATZERA!

HELDUAK
· EKAINAK 16, 18:30-20:30 Margo eskola 
· EKAINAK 17, 18:30-20:30 Antzerki Atelierra

Arakaldoko Jaiak

MEKANIKA

Aurten abuztuan 
ere zabalik

ESEKIDURA

OLIOA
PNEUMATIKOAK
Marka guztiak

AIRE GIROTUA
betetzea

BALAZTAK
Pastillak eta diskoak

DIAGNOSIA 
BKT Diagnosia

GAS GARBIKETA
IAT begirako bermearekin

Hiru egunetan hamaika 
jarduera proposatuko 
dituzte Arakaldoko jaietan

Testua Aitor
Aspuru Saez

Herri txiki, parranda handi filo-
sofia jarraituko dute Arakaldoko 
jaietan eta Bizkaiko udalerririk 
txikienak hiru eguneko egitarau 
betea eskainiko du uztailaren 18an, 
19an eta 20an, gustu guztiak aintzat 
hartuta. Esaterako, lehen egunean 
txupinazoa jaurti eta gero, txorizo 
eta odoloste jan herrikoia egingo 
dute auzokideak zein bisitariak 
energiaz betetzeko. Horren falta 

izango dute, ze magoaren ikuski-
zuna amaituta, Zutik erromeriak 
eramango ditu bere doinuak. Behin 
kontzertu hori amaituta, postre 
eta ginda berezia egongo da, Xai-
bor. DJ eta animatzaileak ikuskizun 
umoretsu eta dantzagarria egingo 
du, eta dudarik gabe publikoari 
horren parte izateko gonbidapena 
luzatuko dio. Gaua luzatu eta gero, 
jaizaleek ez dute atsedenaldirako 
tarte handirik, eta 12:00etan kale-
jira abiatuko dute. Ordu erdi beran-
duago buruhandien lana izango 

da umeak egurtzea eta euren atze-
tik ibiltzea plaza eta frontoiaren 
artean. Hori bai, 13:00etan txikie-
nek bi hitzordu izango dituzte, 
batean txapak egiteko parada 
izango dute eta bestean apar jaian 
murgildu ahal izango dira, bainu-
jantzia eta urpekari betaurrekoak 
erabilita, jarduera horien profe-
sionalen kasuan, gutxienez.

Norberak bere etxean bazkaldu 
ondoren, gastronomia izango da 
aitzakia Arakaldo kuadrillaz bete-
tzeko. Hain zuzen, ohikoan arra-

EGITARAUA
07.18
Ostirala
12:00 // Meza
20:00 // Txupinazoa
20:15 // Txorizo eta 
odoloste jana
20:30 // Magoa
20:30-23:00 // Zutik 
erromeria
23:30 // Xaibor

07.19
Larunbata
12:00 // Kalejira
12:30 // Buruhandiak
13:00 // Txapa tailerra 
eta apar jaia
17:30-19:30 // Tortilla 
lehiaketa (Lee juniorrek 
girotuta)
17:30 // Haur parkea
18:00-20:00 // Bola 
jaurtiketa
20:00 // Txokolate jana 
21:00-00:00 // Marea 
eta Extremoduro taldeen 
tributu taldea
00:00 // Dj

07.20
Igandea
11:30 // Kalejira
11:30 // Pilota partida
11:30-13:30 // Bola 
jaurtiketa
12:00 // Igel toka 
txapelketa
12:00 // Herri kirolak
14:30 // Herri bazkaria
Etxebarria aita-semeak 
girotuta

kastatsua den patata tortilla lehia-
keta egingo dute 17:30etik 19:30ak 
arte eta dozenaka lagunek euren 
osagaiak, mahaiak eta kozinatze-
ko tresnak plazan zein elizako 
ingurutan instalatzea espero dute. 
Aurten, gainera, Lee junior musi-
kariak pop, rock eta country abes-
tiekin girotuko du tarte hori. Ordu 
horietan haurrentzako parkea ere 
prestatuko dute, bolan jokatuko 
dute eta txokolate janaren txanda 
20:30ean helduko da. 

Gauean buru-belarri sartuta oso 
bestelako musika hautaketa egin 
dute Arakaldon. Alde batetik, Marea 
eta Extremoduro rock taldeen 
tributu banda taularatuko dute eta 
horren ondoren, aldiz, DJ bat.

 Bi egun horietan gaua eta sasoi 
fisikoa erre eta gero, iganderako 
jai itxiera lasaia eta osasuntsuagoa 
proposatuko du jai batzordeak. 
11:30ean abiatuko dute plana kale-
jirarekin eta pilota partidarekin. 
Oraindik indarrak eta gogoak 
dituztenek bola jokoa eta igel toka 
txapelketan parte hartzeko auke-
ra izango dute eta eguerdian herri 
kirolen erakustaldiak hartuko 
plaza. Etxebarria aita-semeak ez 
dira faltako trikitiaren soinuarekin 
eguerdia betetzeko. Azkenik, 
14:30ean herri bazkaria parteka-
tzeko ordua izango da. Antolatzai-
leek ohartarazi dute uztailera arte 
ekintzaren baten ordutegia alda 
daitekela, baina, funtsean, aipa-
tutako ekintzek osatuko dute egi-
taraua.

Aretako Jaiak

Patricia Bilbao kalea 8, ARETA

K O K A L E K U  B E R R I A
SPD
Belarritakoak
Tentsioa
Homeopatia
Osagarri naturalak
Ileko eta aurpegiko Ileko eta aurpegiko 
errutinak

      688 674 754       @farmaciaais      www.farmaciaais.com      688 674 754       @farmaciaais      www.farmaciaais.com

Trail Lasterketa
Gastronomia lehiaketak

Erromeriak
Tailerrak · Jolasak

Kontzertuak · Ping Pong
Esku pilota partidu 

pprofesionalak · Herri kirolak 
Bazkari herrikoia

Trail Lasterketa
Gastronomia lehiaketak

Erromeriak
Tailerrak · Jolasak

Kontzertuak · Ping Pong
Esku pilota partidu 

p

UZTAILAREN 24TIK 27RA

A R E T A K O  J A I  B A T Z O R D E A

Herri 
nortasunaren 
isla izango dira 
Aretako jaiak
Uztailaren 24tik 27ra ospatuko dituzte Aretako Jaiak. Aretako 
Jai Batzordea jai herrikoi eta parte hartzaileak antolatzeko 
apustuan berretsi da aurten ere.

Testua Aimar
Gutierrez Bidarte

 

Ohiko osagaiak izango dituzte 
Aretako jaiek aurten ere. Aretako 
Jai Batordeko kideak buru-belarri 
ari dira lanean uztailaren 24tik 
27ra luzatuko diren ospakizune-
tako egitaraua osatzeko.

Uztailaren 24an Aretako Kultur 
Etxetik jaurtiko dute txupinazoa, 
herriko buruhandi eta hanka-pa-
lo taldearen eskutik. Lehen suziriak 

eztanda egin bezain laster festa 
giroak Aretako bazter guztiak har-
tuko ditu.

Aurreko urteetan bezala txapel-
keta gastronomikoak, herri baz-
kariak, tailerrak edota kalejirak 
eguneroko ogia izango dira Are-
tako jaietan. Kirol ekitaldiek ere 
tokia izango dute egitarauan: pilo-
ta partidak, herri kirol erakustal-
diak, mendi irteerak… Kirol eki-
taldien artean Aretako VII. Trail 
Lasterketa izango da protagonista. 
Uztailaren 26an egingo dute eta 

honezkero zabalik dago izena ema-
teko epea. Gainera,korrikalari 
gazteenentzako Trailtxiki laster-
ketaren bigarren edizioa egingo 
dute aurten ere.

Herritik eta herriarentzat
Aretako Jai Batzordeak gaueko 

giroa bermatzeaz gain, egun osoan 
herrian festa nagusi izatea du hel-
buru. Hori dela eta, egun osoko 
programazioa osatzea da jaien 
atzean dagoen talde eragilearen 
apustua: “Adin eta gustu guztien-
tzako egun osoko egitaraua osatzea 
da gure asmoa, ditugun muga 
ekonomikoen barruan”. Horreta-
rako goizetik iluntzera luzatuko 
den programazio musikala ari dira 
lotzen; tokiko trikitilari eta txistu-
lariekin eta baita gaueko kontzer-
tu eta erromeriekin ere bai.

Aretako Jai Batzordetik Aretako 
jaien izaera herrikoia azpimarra-
tu dute: “Ilusio eta gogo izugarriak 
jarri ditugu jaien antolakuntzan”. 
Herritarrei egitarauan modu akti-
boan parte hartzeko deia luzatu 
diete. Zalantzarik gabe Aretako 
herri nortasunaren isla izango dira 
beste urtez batez Aretako jaiak.

Aretako Jaiak

ARETAKO BURUHANDI ETA HANKA-LUZEek JAURTIKO DUTE JAIETAKO TXUPINAZOA DATORREN 
UZTAILAREN 24AN. DUELA BERROGEI URTE GAZTE KUADRILLA BATETIK ABIATUTAKO BIDEARI HELDU 
DIOTE HERRIKO BELAUNALDI BERRIEK.

Testua Aimar 
Gutierrez Bidarte

Aretako jaiek kolorea berreskuratu dute 
azken urteetan, bertako buruhandi eta 
hanka-luzeek herriko kaleak berriz ere 
hartu dituztenetik. Duela berrogei urte 
baino gehiago Aretan bertan sorturiko 
Kazkabeltz taldearen lekukoa hartu du 
Aretako gazte belaunaldi berri batek. Gaz-
teek herri-nortasuna mantentzeko eginda-
ko ahaleginak saria jaso du, eta Aretako 
jaietako pregoilari eta txupinero izendatu 
ditu Aretako Jai Batzordeak aurten. Haiena 
izango da festetako lehen suziria piztearen 
ardura.

Festarik festa
Nandoren ahaleginez sortu zuten buruhan-

di eta hanka-luzeen animazio taldea 1980ko 
hamarkadan. Kazkabeltz taldearen izena-
rekin 18 eta 20 urte bitarteko lagun-kuadri-
lla bat elkartu, eta buruhandi eta hanka-lu-
zeekin  festarik festa ibiltzeari ekin zioten. 
Hilabetean behin, Aretako kaleak alaitzen 
hasi ziren aurrena, baina azkar zabaldu zen 

Aretako taldearen esistentziaren berri, eta 
inguruko herrietako jaietan parte hartzeko 
gonbitak jasotzen hasi ziren: Gasteiz, Lau-
dio, Bilbo… Mozkotarrak konpartsa bilbo-
tarrak Aste Nagusian zazpi egunez kontra-
tatu zituen Aretako buruhandi eta hanka-pa-
loak behin.Sopuertan egin zituzten 
buruhandiak, bakoitzaren truke orduko 
35.000 pezeta ordainduta. Kike Aretako 
jaietako ikurraren fi gura erraldoia ere sor-
tu zuen Kaskabeltz taldeak. 

Urteak aurrera egin ahala geroz eta zai-
lagoa egin zitzaion lagun-kuadrillari lana 
eta festen animazioa uztartzea: “Guk hasie-
ran ez genuen dirurik kobratzen, gure afi zioa 
zen eta gogoko genuelako aritzen ginen 
herriz herri. Adinez gora joan ahala, ezi-
nezkoa egin zitzaigun animazio taldea eta 
gure lan-jardunak uztartzea”. Kaskabeltz 
taldeak buruhandiak eta hanka-paloak 
gorde zituen, ez ordea laguntasuna eta 
taldearen bueltan sorturiko harreman estuak.

Belaunaldi berriak 
Urte luzez bete gabe geratu zen Kaskabeltz 

taldeak utzitako hutsunea, harik eta 2018an 

guraso talde batek, modu espontaneoan, 
Kultur Etxean gordetako buruhandiei hau-
tsa kendu eta kalera atera ziren arte. “Lau-
dioko Galtzagorri kuadrillakoak etortzen 
ziren buruhandiekin, baina Aretan oso 
aretarrak gara, eta ezin genuen hori onartu”, 
oroitu dute barre artean. Arrakasta ikusita 
2019ko jai programan agertu ziren berriz 
Aretako buruhandiak. Belaunaldi berri 
batek hartu du hauek zaindu eta erabiltze-
ko ardura Hanka-luzeak 2023an berresku-
ratu zituzten, urte hartan ospatu zen Are-
tako Egunaren lehen edizioaren aitzakiapean. 
Kazkabeltz taldean aritutako Imanol Otxoak 
herriko gazte talde bati transmititu dio 
makilen gainean ibiltzeko teknika, eta honez-
kero hainbatetan atera dira Aretako zein 
Laudioko kaleetara. Buruhandiak ere aritu 
dira herriko mugetatik kanpo, Etxebarrin 
esaterako.

Ilusioz begiratzen diote Kaskabeltz talde-
ko kide diren Eladio Perezek, Imanol Otxoak 
eta Juan Ignacio Jimenezek lekukoa hartu 
duen gazte kuadrillari. Haiei dagokie orain 
Aretako buruhandi eta hanka-luzeen his-
toriari kate begi berri bat jartzea.

ARETAKO BURUHANDI 
ETA HANKA-LUZEAK: 
ETENIK EZ DUEN KATEA

“Guk hasieran ez 
genuen dirurik 
kobratzen, gure 
afizioa zen eta 
gogoko genuelako 
aritzen ginen 
herriz herri

Luiaondoko Jaiak

Luiaondoko herritarrek jaietako egitarau ia osoa prest dute eta ohiko 
jarduerekin musika eskaintza fresko eta dantzagarria eskainiko dute.

Testua Aitor 
Aspuru Saez

 

Oraindik azken prestaketak guz-
tiz amaitu ez badituzte ere, Luiaon-
don madalenak nola biziko dituz-
ten argi daukate herrian eta hori 
musikaz eta jardueraz gainezka 
izango da.

Uztailaren 18an bertan zabal-
duko da jaia herrian eta horreta-
rako ohiko formulari eutsiko dio-
te. Izan ere, kalejirarekin eta 
txupinazoarekin abiatuko dute 
egitaraua. Musika herriguneko 
toki ezberdinetatik zabalduko dute 

eta eskola zaharren balkoitik jaur-
tiko dute suziria. Gero, gogor 
jarraitzeko, Beranduegi erromeriak 
joko du 23:00etan eta dantzatzeko 
gogoa agortu ez dutenentzat DJ 
Varrok har tuko du lekukoa 
02:30ean.

Hurrengo egunean goizetik ekin-
go diote herria animatzeari eta 
11:00etan bola jaurtiketaren unea 
helduko da, 13:00ak arte. Errotu-
ta dagoen kirol herrikoiaren txan-
da ez da eguerdian amaituko eta 
arratsaldez ere bolan jokatu dute, 
17:00etatik aurrera. Edonola ere, 
ez da hori kirol jarduera bakarra 
izango, pilota partidak ere egongo 

baitira ordu berean frontoian. 
Ariketa fisikoaren ondoren, inda-
rrak berritzeko ordua izango da 
21:30ean, odoloste janarekin. Behin 
pilak kargatuta, berriro gau luzea 
eta bizia proposatuko dute Aker-
beltz erromeria taldearekin 
23:00etan eta DJ Blessiveren saioa-
rekin 02:30ean.

Uztailaren 20an Txosna Egune-
ko ekintza gehienak ez dituzte 
zehaztu, baina jadanik badakite 
Txapela Bravak berotuko duela 
gaua 21:00etatik aurrera. Aipatu 
beharra dago erromeria talde hori 
aurten osatu dutela eta jadanik 
Aiaran jotzea zer den badakitela, 

Arespalditzan egon baitziren maia-
tzean. Hala ere, abesti herrikoiak 
eta dantzagarriak eramango dituz-
te Luiaondora ere, eta musika ez 
ezik, umorea ere gehituko diote 
menuari.

Jaiek adin oroko herritarrei 
egingo diete tokia eta filosofia 
horrekin bat, Haur Eguna izango 
da 21ean. Umeentzako gozame-
nerako parkea prestatuko dute 
frontoian.

Azken eguna uztailaren 22a izan-
go da eta ohiturari jarraiki meza 
egingo dute eguerdian. Tradiziotik 
at, 18:00etan motorrak berotzeko 
ardura Etxebarria aita-seme triki-

tilariek hartuko dute —Unai Etxe-
barriaren bigarren emanaldia 
izango da hori, Txapela Bravarekin 
arituko baita bi egun lehenago—. 
Azkenik, 19:30ean itxiera bikain 
bezain klasikoa helduko da Joselu 
Anayaken kontzertuari esker.

Gogoratu beharra dago jaietako 
enigma guztiak ez dituztela argitu 
oraindik antolatzaileek. Izan ere, 
litekeena da Txosna Egunean jar-
duera gehiago egotea eta aurten-
go dama nor izango den ere era-
baki behar dute, bere esku utzi 
behar baitute giroa pizteko egin-
kizuna, bonboaren doinua eragin-
da.

Akerbeltz, Txapela Brava, 
Joselu Anayak… ia dena prest 
Luiaondoko jaiak ospatzeko

07.18
Ostirala
Txupinazoa

18:00 // Kalejira
20:00 // Txupinazoa
23:00 // Beranduegi 
erromeria
02:30 // DJ Varro

07.19
Larunbata
Gazte Eguna

11:00-13:00 // Bola 
jaurtiketa bolatokian
17:00 // Pilota jaialdia 
frontoian
17:00-18:30 // Bola 
jaurtiketa bolatokian
21:30 // Odoloste jan 
herrikoia elizako zelaian
23:00 // Akerbeltz
02:30 // DJ Blessive

EGITARAUA

Eguneko
MENUA

13€

Gora 
Luiaondoko 

jaiak!

Astelehenetik 
larunbatera

Restergo 6, LUIAONDO
945 39 35 64 

Luiaondoko Jaiak

07.20
Igandea
Txosna Eguna

21:00 // Txapela Brava

07.21
Astelehena
Haurren Eguna

17:00 // Haur parkea 
frontoian

07.22
Asteartea
Madalena

12:00 // Meza
18:00 // Etxebarria 
trikitilariak elizako zelaian
19:30 // Joselu Anayak

Ugarteko Jaiak

EGITARAUA
07.31
Osteguna
09:00 // Herriko plazatik 
hasita kalejira LANKAIETAKO 
LAGUNAK taldearen eskutik 
Ugarteraino
12:00 // Meza elizan
18:45 // Gazte mailakoen 
futbito txapelketako 
lehenengo finalerdia
19:15 // Kalejira
20:00 // Jai hasierako 
txupinazoa
Jarraian, kalejira
20:30 // Gazte mailakoen 
futbito txapelketako 
bigarren finalerdia
20:30 // Sardina jana 
AUZOLAN taldeak antolatua 
txosnagunean
21:30 // DJ Bafol 
txosnagunean

08.01
Ostirala
Umearen Eguna

11:00-13:30 // 
Umeentzako guneak, ohe 
elastikoa eta pedaldun 
kartak futbito zelaian 
KIRIKINO taldearen eskutik
17:00 // Benjamin 
mailakoen futbito 
txapelketa finala
17:30 // Umeentzako herri 
kirolak (lokotzak, zakuak,...) 
eta umeentzako guneak 
txosnagunean
18:00 // Kimu mailakoen 
futbito txapelketa finala 
19:00 // Haur mailakoen 
futbito txapelketa finala
19:30 // Talo dastaketa 
UGARTEKO EMAKUME 
TALDEAren eskutik
20:00 // Kadete mailakoen 
futbito txapelketa finala
Jarraian, sari banaketa
22:30 // Kontzertuak: 
IZATE FALTSUA, 
SKABIDEAN eta HBN 

08.02
Larunbata
10:00 // Baserritar eta 
artisau azoka

10:30 // Pilota partiduak 
Lamuzako frontoian 
HERRIAREN taldearen 
eskutik
13:00 // Kalejira 
AGRUPACION MUSICAL SAN 
ROKE taldearen eskutik
13:00 // Poteoa ARLOTEEN 
eskutik
15:00 // SAN INAZIO 
bazkari herritarra (*Tiketak 
Ugarte eta Pozo tabernetan 
salgai)
18:00 // Buruhandiak 
GALTZAGORRI taldearen 
eskutik
18:00 // Senior mailakoen 
futbito txapelketako 3. eta 
4. postua
19:00 // Gazte mailakoen 
futbito txapelketa finala
20:00 // Senior mailakoen 
futbito txapelketako finala
Jarraian, sari banaketa
22:30 // Kontzertuak:
ZINKHA, OINUTSIK eta
PAKITA PENAS 

08.03
Igandea
11:00 // Talo tailerra 
AUZOLAN TALDEAren 
eskutik
13:00 // Tortilla 
txapelketaren aurkezpena 
txosnagunean (*izen 
ematea 12:30ean)
Jarraian, sari banaketa
13:30 // Poteoa ARETAKO 
TXISTULARIen eskutik
16:00 // Tute txapelketa 
Ugarte Tabernan
18:00 // Bizkotxo 
txapelketaren sari banaketa 
txosnagunean
18:30 // Dantza plaza
19:00 // AGRUPACION 
MUSICAL SAN ROKE 
taldearen kontzertua 
Ugarteko Iñaki Deuna 
elizan
20:00 // HERRI KIROLAK 
txosnagunean:
lokotx bilketa txapelketa,
txinga txapelketa
Jarraian, sari banaketa
20:00 // Odoloste jana 
AUZOLAN taldeak antolatua 
txosnagunean
23:00 // Jai bukaera traka 

Skabidean, Izatefaltsua eta 
Zinkhak jarriko diete soinu 
banda Ugarteko jaiei
Uztailaren 31tik abuztuaren 3ra izango dira festak Laudioko 
auzoan, eta egitaraua goizetik gauera arte luzatuko da egun 
guztietan.

Testua Txabi
Alvarado Bañares

 
Ez dute atsedenerako tarterik 

utziko Ugarteko jaiek. Uztailaren 
31tik abuztuaren 3ra luzatuko dira 
auzoko festak, eta egitarauak goi-
zetik gauera arte iraungo du lau 
egunetan.  Nahita egin dute horre-
la. Jai Batzordeko kideentzat “oso 
garrantzitsua” da “lau egunak biziak 
edo intentsuak izatea”. Horretarako, 
adin ezberdinetako pertsonentza-
ko ekitaldiak egingo dituzte uneo-
ro. “Hori duela pare bat urtetik 
hona lortu dugun zerbait dela uste 
dugu eta, egitaraua ikusita, agerikoa 
den zerbait da”, nabarmendu diote 
Aiaraldea Komunikabideari.  Fun-
tsean, aurreko urteetako hezurdu-
ra bera izango du aurtengo ospa-
kizunak, ohiko osagaiekin: futbito 

txapelketen finalak, herri bazkaria, 
azoka, tortilla txapelketa edota herri 
kirolak, besteak beste.  Musika 
eskaintza izango dira, seguraski, 
arreta gehien deituko duena. Auzo 
txikia izateko, puntako taldeak eka-
rri dituzte azken urteetan, eta aur-
ten ere hala izango da. Skabidean 
taldeak jarriko dio erritmoa ostiral 
gauari, Izatefaltsua metal boskote 
amurrioarraren ostean. Larunba-
tean, aldiz, Zinkha, Nonbait erro-
meria eta Pakita Penas igoko dira 
plazako oholtzara.

Urte osoko lana
Jaiak abuztuan izan arren, anto-

latzaileek ez dute atseden handirik 
hartzen urtean zehar. Azaldu dute-
nez, irailean hasten dute prozesua, 
jaien balorazio orokorrarekin. 
“Bilera horretan hurrengo jaietan 

errepikatuko duguna eta egitarau-
tik kenduko duguna erabakitzen 
dugu gutxi gorabehera”, zehaztu 
dute. 

Azaroan hasten dira hurrengo 
festak antolatzen. Ideia zaparrada 
egiten dute lehenbizi, ekintzak 
proposatzeko. Ondoren, hilero 
biltzera pasatzen dira, eta ardurak 
banatzen dituzte batzordeko kideen 
artean. Bilera batetik bestera, Wha-
tsApp taldearen bidez koordinatzen 
dituzte koordinatu beharrekoak. 

Apirilean sakatzen diote moto-
rrari. Bi astean behin biltzera pasa-
tzen dira, egitaraua pixkanaka 
ixteko. Modu horretan lortzen dute 
programa ekainerako izatea. Baina 
lana ez da hor amaitzen. Behin 
egitaraua plazaratuta, bizilagunekin 
hitz egiten hasten dira, “euren par-
te hartzea sustatzeko helburuarekin”.

300
ARTISAU-GARAGARDO 

BAINO GEHIAGO

BONOLOTO

EUROMILIOIA

KINIELAK


